
చంద్రికాపరిణయము









	ఉ.	
భారతనామకామృత మభంగురసద్ధ్వనియుక్తి మించ వి

స్ఫారకవిప్రతానముదసాంద్రతఁ దాల్పఁగ నాంధ్రవాఙ్మహా

ధార ధరాతలంబున నుదారతఁ దాల్చు రసాధరాంచితా

కారవిధారులం ఘనులఁ గాంతవచస్థ్సితికై నుతించెదన్.

	చ.	
లలితరసోపబృంహణములం గనఁబో దరసజ్ఞవృత్తిచే

మెలఁగి పదార్థకత్రయవిమేళన మెంచదు కాణరీతిచేఁ

జెలఁగి ప్రసాద మెన్నఁడును జేకొన దంచితదోషరూఢిచే

వెలసినయట్టి దుష్కవికవిత్వము నెంతురె ధీరపుంగవుల్?

	వ.	
అని యిష్టదేవతావందనంబును, సుకవిజనాభినందనంబును, గుకవినిందనంబును గావించి, యేనొక్క మహాప్రబంధనిబంధనంబున కుద్యోగించి యున్నఁ దత్పుణ్యరాత్రంబున.

	సీ.	
పరువంపుననగుంపు బలితంపుజిగిపెంపుఁ

     గని యొప్పు పాణియుగ్మములతోడఁ,

జెలువందు నరవిందములయందములు చింద

     ననువొందఁ గల కన్నుఁగొనలతోడ,

జగడంబు గనునంబుముగయంబుజగడంబు

     మేలంబులాడు నెమ్మేనితోడఁ,

దులకించు బలుమించుఁ దలఁకించు నెఱమించు

     గమి మించు హేమాంశుకంబుతోడ,



	 







	తే.	
మారుఁ బలుమాఱు గేరు మైతీరుతోడ,

సోము నలయించు నెమ్మోముగోముతోడఁ,

బరఁగు మాపాలిమదనగోపాలమూర్తి

యంచితస్ఫూర్తి సాక్షాత్కరించి పలికె.

		 ఈ పేజీలో చివరి మార్పు 23 జూలై 2020న 03:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

